
259 

Վ
էմ

 հ
ա
մա

հա
յկ
ա
կա

ն 
հա

նդ
ես

, Ժ
Է 

(Ի
Գ

) տ
ա
րի

, թ
իվ

 3
 (9

1)
, հ

ու
լի
ս-
սե

պ
տ
եմ

բե
ր,

 2
02

5 

ԳՐԱԽՈՍՈՒԹՅՈՒՆՆԵՐ 

DOI:  10.57192/18291864-2025.3-259 

 Մհեր Ա. Հարությունյան 
Պատմ. գիտ. թեկնածու 
mherharout@gmail.com 

ORCID: 0000-0002-0719-8860 

ՊԱՏՄԱԲԱՆԻ ԳԻՏԱԿԱՆ ԺԱՌԱՆԳՈՒԹՅՈՒՆԸ 
Կարեն Հայրապետյանի երկհատորյակի1  

քննական տեսություն* 

Ամփոփում  

2020 թվականի համավարակի զոհ դար-
ձած պատմաբան Կարեն Պավելի Հայրապետ-
յանի մենագրության ու հոդվածների ժողովա-
ծուի ձևաչափով հրատարակված երկհատորյա-
կը մեկտեղում և ամբողջացնում է հեղինակի 
գիտական ժառանգության առավել բնութագ-
րական հատվածը։ Ընկերների ու զավակների 
ջանադրությամբ խմբագրված և հրատարակ-
ված երկու արժեքավոր հատորները ներառում 
են Հայաստանի առաջին հանրապետության 

1Կարեն Պ. Հայրապետյան, Արևմտահայ գաղթականությունը Հայաստանի առաջին 
Հանրապետությունում (1918–1919 թթ.), Եր., ՀՀ ԳԱԱ Պատմ. ինստիտուտ, 2025, 360 էջ: 
Կարեն Պ. Հայրապետյան, Արևմտահայ փախստականների և հատվածականության 
հիմնախնդիրները Հայաստանի առաջին Հանրապետությունում, Հոդվածների ժողո-
վածու / Կազմ.՝ Ա. Կ. Հայրապետյան, Եր., Հեղ. հրատ., 2025, 552 էջ:  

պատմության թերի ուսումնասիրված հիմնահարցերը, որոնք կազմելու 
էին հեղինակի կողմից պատրաստված, բայց այդպես էլ պաշտպանութ-
յան չներկայացված դոկտորական ատենախոսության բովանդակությու-
նը։  

Երկհատորյակը բացահայտում է արևմտահայ գաղթականութ-
յան ծանրակշիռ գործոնի ազդեցությունը նորանկախ Հայաստանի 
ներքին ու արտաքին քաղաքականության վրա և այդ համատեքս-
տում երկրում առաջ եկած հատվածականության հիմնախնդիրը։ Այս 
փոխկապակցված հիմնահարցերը ներկայացվում են ազգային անվտան-
գության ապահովման և բարդ սոցիալ-քաղաքական գործընթացների 
կառավարման համատեքստում։ Հենվելով հարուստ փաստաթղթային ու 
վիճակագրական աղբյուրների վրա՝ հեղինակը ցույց է տալիս, որ արևմ-
տահայ գաղթականության մեծ զանգվածի առկայությունը ոչ միայն հու-
մանիտար ճգնաժամ էր և ներքին հակասությունների սրմանը նպաստող 
գործոն, այլև ազգային պետականության հզորացման կենսական հնա-
րավորություն։ 

Հաշվի առնելով այդ իրողութունները՝ հեղինակը կարողացել է 
համադրել պետական կառավարման համակարգը կենտրոնացնելու մար-
տահրավերները և հասարակական հարաբերությունների բարդ զարգա-
ցումը՝ ընդգծելով, որ տվյալ պատմաշրջանում արևմտահայ և արևելա-
հայ հատվածների միջև անվստահությունն ու օտարվածությունը դարձել 
էին ներքին քաղաքական անկայունության հիմնական աղբյուրները։ Նա 
ցույց է տալիս, թե ինչպես էր գաղթականության խնդիրը ճիշտ կամ սխալ 
կառավարելը ուղղակիորեն ազդում բանակաշինության ու տնտեսական 
միջոցների բաշխման վրա։ Մանրակրկիտ վերլուծվել է նաև Արևմտահա-
յերի 1-ին համագումարի գործունեությունը՝ որպես հատվածական մոտե-
ցումների բացահայտման առաջին հրապարակային հարթակ։ 

Աշխատությունը լրացնում է հայ պատմագրութան մեջ առկա բա-
ցերը, որոնք վերաբերում են Հայաստանում և Անդրկովկասում առկա հայ 
փախստականների թվաքանակը ճշգրտելու և տեղավորելու ռազմավա-
րությանը և օգնության պետական քաղաքականությունը համակարգե-
լուն։ Հայրապետյանի հավաքած փաստերը կարևոր են նաև ներկայում 
մեր երկրում իրականացվող քաղաքականության հետ համեմատության 
ու քննադատական վերաիմաստավորման համար։ Հեղինակի գիտական 
ոճն առանձնանում է գիտապատմական փաստերի հանդեպ բարեխիղճ 
վերաբերմունքով և եզրակացությունների հստակությամբ. հմուտ պատ-

մաբանը երբեք չի ձգտում վերջնական ճշմարտության՝ մտածելու տա-
րածք թողնելով ընթերցողի համար։ 

Երկհատորյակը արժեքավոր ուղենիշ է հետազոտողների համար. 
այն բացում է նոր հորիզոններ՝ համադրելու ազգային հիշողության փոր-
ձը, պետական կենսունակության աղբուրները և համայնքային համախմբ-
ման առաջնահերթությունները։ Վաղամեռիկ պատմաբանը այս աշխա-
տությամբ դեռ մասնակցում է ներկա գիտական երկխոսությանը։ Նրա 
գաղափարը վերածվում է գիտակրթական և ճանաչողական գործելա-
կերպի՝ ապացուցելով, որ ազգային պատմությունը պետք է դիտարկել ոչ 
միայն անցյալի գնահատման, այլև ապագայի կողմնորոշիչները հստա-
կեցնելու հարթությունում։ 

Սրանով Կարեն Հայրապետյանի երկհատորյակը դառնում է գի-
տական բարեխղճության և հայագիտությանը անմնացորդ նվի-
րվածության հուշարձան։ Այն վկայում է, որ պատմությունը հնարավոր է 
գրել ոչ թե գաղափարախոսության միջոցով, այլ պատասխանատվութ-
յան զգացումով, երբ յուրաքանչյուր փաստ վերածվում է իմաստային 
խտության։ Այս հատորներն ընթերցողին առաջարկում են ոչ միայն անա-
չառ ու ճշգրիտ պատմական գիտելիքներ, այլև գիտական մտածողության 
մշակույթ, որտեղ ակադեմիականությունը և ազգի ապագայի հանդեպ 
պատասխանատվութունը բարեխղճորեն ներդաշնակվում են միմյանց։ 

 

Բանալի բառեր - Կարեն Հայրապետյան, հատվածականություն, Հայաս-
տանի առաջին հանրապետություն, արևմտահայ գաղթականություն, փախստական 
արևելահայեր, պետական քաղաքականություն, ազգային ինքնություն, ժառան-
գություն։ 

THE SCIENTIFIC HERITAGE OF THE HISTORIAN 
A Critical View of Karen Hayrapetyan’s Two-Volume Work 

 

Abstract 
 

This review examines the two posthumously published volumes of 
historian Karen Hayrapetyan, who passed away during the COVID-19 pandemic, 
which bring together the core part of his scholarly legacy devoted to the issues of 
Western Armenian refugees and factionalism in the First Republic of Armenia 

(1918–1920). The posthumous publication of Karen Hayrapetyan’s intellectual 
legacy in two volumes constitutes a substantial contribution to Armenian historical 
scholarship and the politics of memory surrounding the First Republic of Armenia. 
The research explores the interrelation between the influx of Western Armenian 
refugees and the problem of factionalism during 1918–1920, grounded in an 
exceptional range of archival sources and statistical data. Hayrapetyan interprets 
mass displacement not as a humanitarian catastrophe alone but as a defining 
moment in the reconstruction of Armenian statehood and the reconfiguration of 
national identity. 

Through his detailed analyses, he demonstrates how the fragile cohesion 
between Eastern and Western Armenians deteriorated under political and social 
pressures, leading to fragmentation that undermined the foundations of statehood. 
The study of the First Western Armenian Congress reveals the political and 
psychological dimensions of this tension, highlighting competing visions of 
sovereignty and nation-building. His reflections on governmental policy – relating 
to refugee settlement, resource allocation, and civic responsibility – are invaluable 
for understanding how the young republic sought to balance compassion with 
institutional capacity. 

By consolidating dispersed writings into a unified corpus, the two-volume 
edition closes major historiographical gaps and provides a structured foundation for 
subsequent inquiry. It simultaneously demonstrates how state-building in Armenia 
was both a struggle for political legitimacy and a moral endeavour to preserve 
dignity under existential threat. Hayrapetyan’s methodology, characterised by 
intellectual integrity and empathy, exemplifies a form of historical scholarship 
where patriotism is inseparable from critical analysis. 

The posthumous publication of Hayrapetyan’s two-volume work also 
stands as a monument to scholarly integrity and his selfless dedication to Armenian 
studies. It offers the reader a profound synthesis of historical reasoning, moral 
clarity, and civic awareness – qualities rarely so harmoniously balanced. In 
preserving Hayrapetyan’s analytical voice, the publication ensures that the 
conversation between history and the nation’s moral imagination continues across 
generations. 

 
Keywords –Karen Hayrapetyan, factionalism, First Republic of Armenia, 

Western Armenian refugee question, Eastern Armenian refugees, state policy, 
national identity, intellectual heritage. 

Мгер А. Арутюнян 
Кандидат ист. Наук 

 
НАУЧНОЕ НАСЛЕДИЕ ИСТОРИКА 

Критический обзор двухтомника Карена Айрапетяна 
 

Резюме 
Настоящее рецензирование посвящено двум посмертно изданным то-

мам скончавшегося от эпидемии ковида, историка Карена Айрапетяна, в 
которых обобщена основная часть его научного наследия, посвящённого 
проблемам западноармянских беженцев и фракционности в период Первой 
Республики Армения (1918–1920 гг.). Айрапетян выступает как исследова-
тель, отличающийся умелым использованием первичных источников, анали-
тическими способностями и глубоким осознанием национально-государст-
венных интересов. Он рассматривает проблему беженцев не только как со-
циально-экономический вызов, но и как ключевой фактор внутренней устой-
чивости и политических процессов армянского государства. 

Значимым вкладом Айрапетяна в армянскую историографию является 
всесторонний научный анализ фракционности и её влияния на политическую 
динамику рассматриваемого периода. Исследователь стремится преодолеть 
идеологические стереотипы и партийные клише, предлагая более объектив-
ное осмысление исторических событий. Его труды раскрывают сложные 
взаимотношения западных и восточных армян, отражают психологические 
барьеры и кризисы идентичности, повлиявшие на процессы государствен-
ности и национальной консолидации. 

Издание двухтомника Айрапетяна становится также подтверждением 
научной добросовестности автора и бескорыстного служения армяноведе-
нию. Двухтомник систематизирует наиболее ценные исследования Айрапе-
тяна и служит важным ориентиром для дальнейших научных работ. Заполняя 
заметные пробелы в изучении истории Первой Республики, книги Айрапе-
тяна создают условия для более полного понимания роли беженцев в процес-
сах национального самоутверждения и государственного строительства. 

 
Ключевые слова - Карен Айрапетян, фракционность, западноар-

мянские беженцы, восточноармянские беженцы государственная политика, 
национальная идентичность, наследие. 

Մուտք 
 

Կարեն Հայրապետյանի հետմահու հրատարակված երկհատորյա-
կը ոչ միայն նրա գիտական ժառանգության ամփոփումն է, այլև Հայաս-
տանի առաջին հանրապետության երկուսուկես տարիների պատմութունը 
վերաիմաստավորելու հրատապ պահանջի արձագանքը։ Քանզի նրա 
հոդվածների ժողովածուն և առանձին մենագրությունը նվիրված են 
արևմտահայ փախստականների հիմնախնդրին, որը նորաստեղծ հանրա-
պետության ներքին կայունության և արտաքին քաղաքական զարգա-
ցումների առանցքային բաղադրիչն էր։ Ուստի գաղթականության թեման 
հեղինակը ոչ թե սոսկ երկրի սոցիալ-տնտեսական վիճակի ծանրության 
վկայություն է ներկայացնում, այլ ազգային-քաղաքական առաջնահեր-
թություն, որը որոշում էր պետության հետագա զարգացման ռազմավա-
րական հեռանկարները։ Հեղինակն այդ գործընթացը դիտարկում է նաև 
արևելահայ և արևմտահայ փոխվստահության ճգնաժամի լույսի ներքո, 
որոնց փոխադարձ խորթությունն ու օտարության զգացումը հաճախ վե-
րաճում էին բացասական վերաբերմունքի։ 

Արևմտահայ գաղթականության թվաքանակի, տեղավորման սո-
ցիալական ապահովության և առօրյա գոյության հարցերը ներկայացված 
են ոչ միայն փաստերի մատուցմամբ, այլև դրանց պատճառահետևանքա-
յին կապերի բացահայտմամբ, ինչը դրսևորում է ձեռքի տակ եղած 
սկզբնաղբյուրային նյութից առավելագույնը քաղելու պատմաբանի ունա-
կությունը։ Այդ իսկ պատճառով Հայրապետյանի գործերը լրացնում են 
տվյալ պատմաշրջանի պակաս ուսումնասիրված էջերը և բացահայ-
տում ներքաղաքական հակասությունները, մասնավորապես՝ հատվածա-
կանության հարցը։ 

Ուստի այս երկհատորյակը արդի հայագիտության համար դառ-
նում է ուղենշող նյութ, որը կարող է մեծապես օգնել Հայաստանի առա-
ջին Հանրապետության սոցիալական և քաղաքական զարգացումները 
նոր դիտակետերից վերլուծելու գործին՝ ապահովելով նրա հեղինակի 
շարունակական ներկայությունը պատմագիտության ասպարեզում՝ 

 
 

1. Կարեն Հայրապետյանի գիտական դիմանկարի ուրվագիծը 
 

Կարեն Հայրապետյանի աշխատանքները բացահայտում են 
պատմաբանի այն կերպարը, որը գիտական ուսումնասիրության նյութը 
ոչ թե անցյալի փաստերի մեխանիկական հանրագումար էր դիտում, այլ 

պետականության գործնական փորձի ուսումնասիրություն, որն ունի շա-
րունակական բնույթ։ Քանզի նրա գիտական հետաքրքրությունների ա-
ռանցքում են այն հիմնահարցերը, որոնք պայմանավորում էին հայկական 
պետականության կայացման հնարավորությունները, ներքաղաքական 
կայունության պահպանման մեխանիզմները, ազգային միասնության 
խնդիրները։ Նրա հոդվածներում ակնհայտ է հետազոտողի հետևողա-
կան ձգտումը՝ ազատվել քաղաքական պիտակավորումներից և գաղա-
փարական շաբլոններից, որոնք երկար ժամանակ խեղաթյուրել են Առա-
ջին Հանրապետության քաղաքական նկարագիրը։ Ուստի հայ պատմագ-
րության թերությունների քննադատական վերլուծության ընթացքում նա 
խոստովանում է, որ «հայ պատմաբանները չկարողացան վեր կանգնել 
քաղաքական… գաղափարական շաբլոններից» (Հայրապետյան, 2025բ, 
45), ինչն էլ խոչընդոտեց ամբողջական վերլուծությանը։ Այդ պատճառով 
Հայրապետյանը պատմության փաստերը դիտում է գնահատման, այլ ոչ 
թե արդարացման միջոց, որը նրա խոսքը դարձնում է հավասարակշռ-
ված և վստահելի։ 

Հայրապետյանը պատմական երևույթների մեկնաբանության մեջ 
մշտապես ձգտում է պատճառահետևանքային հասցեականության. իր 
դիտարկումներում նա ոչ միայն արձանագրում, այլև բացահայտում է 
«ինչու՞»-ն և «ինչպե՞ս»-ը։ Նրա համար գաղթականության հիմնախնդի-
րը սոսկ մարդասիրական թեմա չէ, այլ ազգային անվտանգություն 
ձևավորող գործոն, իսկ հատվածականությունը ոչ թե կուսակցական 
առճակատում է, այլ պետական միասնության խաթարման վտանգա-
վոր հետևանք։ Այսինքն՝ Հայրապետյանը պրպտում է այնտեղ, որտեղ 
առկա էր պետականության պահպանման խնդիրը։ 

Այս դիտարկումներն ապացուցում են, որ Հայրապետյանը գիտութ-
յան մեջ ոչ թե կողմնակի դիտորդի դերում հայտնված պարզ ուսումնասի-
րող է, այլ մտահոգ քաղաքացի-պատմաբան, որը գիտակցում է պատ-
մության դասերի գործնական արժեքը։ Նրա գիտական նպատակն է 
«պատմության փորձն ու օրինաչափությունները արդիականությանը և 
հայության ազգային շահերին ծառայեցնելը» (Հայրապետյան, 2025բ, 10)։ 
Ուրեմն Հայրապետյանի գիտական դիմանկարը վերաիմաստավորվում է 
որպես մտածող հետազոտողի կերպար, որը կարողացել է միավորել 
գիտական խստապահանջությունն ու ազգային պատասխանատ-
վությունը՝ առանց դրանց սահմանները խախտելու։ 

2. Հայրապետյանի երկհատորյակի առանցքային 
հարցադրումները 

 

Կարեն Հայրապետյանի գիտական ժառանգության առանցքը եր-
կու փոխկապակցված, սակայն առանձին ուսումնասիրության արժանի 
թեմատիկ դաշտերն են՝ 

ա) արևմտահայ փախստականների հիմնախնդիրը, 
բ) հատվածականության հաղթահարման քաղաքականությունը։ 

Ընտրելով այս ուղղությունները՝ հեղինակը պատմագիտական 
հարթակ է տեղափոխել նորանկախ պետականության գոյապայքարի ա-
մենաիրական մարտահրավերները։ Նա հետևողականորեն ցույց է տա-
լիս, որ փախստականների հոծ զանգվածի տեղավորումը ոչ միայն մար-
դասիրական, այլ պետական անվտանգության խնդիր էր Հայաստանի 
առաջին հանրապետության համար։ Դրա մասին անուղղակի վկայում են 
նրա բազմաթիվ դիտարկումները գաղթականության տնտեսական, քա-
ղաքական և հոգեբանական խնդիրների վերաբերյալ։ Հեղինակն ընդգ-
ծում է նաև պետական այն նպատակադրումը, որով «օգնությունը փախս-
տականներին իրականացվում էր աշխատանքի ձևով»՝ խթանելով նրանց 
ինտեգրումը նոր միջավայրում (Հայրապետյան, 2025ա, 332-333)։ 

Հայրապետյանը կարևորում է վիճակագրության դերը գաղթակա-
նության հիմնախնդրի առարկայական ընկալման համար՝ այն որակելով 
հանրապետության բնականոն կյանքի կազմակերպման և տունդարձի 
քաղաքականության գործիք (Հայրապետյան, 2025բ, 351)։ 

 Զուգահեռաբար՝ հեղինակը բացահայտում է արևմտահայ–արևե-
լահայ հարաբերություններում առաջացած իրական հակասությունները, 
համարձակորեն մատնանշում է համագործակցությանը խոչընդոտող հո-
գեբանական պատնեշները՝ շեշտելով, որ անգամ նույն ազգի երկու հատ-
վածները «միմյանց նկատմամբ դրսևորում էին ավելի քան զուսպ և սա-
ռը, երբեմն թշնամական վերաբերմունք» (Հայրապետյան, 2025բ, 145, 364)։ 
Այդպիսի դիրքորոշումները նա ցույց է տալիս պատճառահետևանքային 
վերլուծությամբ՝ ընդգծելով պատմական հիշողության և ինքնության 
ճգնաժամերը, որոնք ազդում էին նաև պետական քաղաքականության 
արդյունավետության վրա։ Նման մոտեցումը պատմագրության մեջ նո-
րություն է․ այն թույլ է տալիս մարդաբանական և ազգային-հոգեբանա-
կան դիտակետից վերլուծել իշխանություն – հասարակություն հարաբե-
րությունները։ 

Հայ պատմագիտության մեջ Հայրապետյանը առաջիններից է, որը 
հատվածականությունը պետության մթնոլորտը որոշող գործոն է դիտար-
կում (Հայրապետյան, 2025բ, 110-111, 150)։ Նրա ներդրումը հատկապես 
կարևոր է, քանի որ երկար տարիներ այս թեման սոսկ քաղաքական պի-
տակավորման միջոց էր։ Հայրապետյանը ցույց է տալիս, որ հատվածա-
կանությունը ոչ միայն կուսակցական պայքար է, այլև հասարակական 
միասնականության ճգնաժամ։ 

Նա խորազնին ընթերցում է առաջարկում ընթերցողին, ընդգծե-
լով, որ պատմաբանները հաճախ չեն կարողացել հրաժարվել միասնութ-
յան մասին ստանդարտ շաբլոններից՝ խաթարելով գիտական գնահատ-
ման որակը։ Այս դիտարկումը Հայրապետյանի կոչն է դեպի քննադատա-
կան մտածողություն և ինքնամաքրվող պատմագիտություն։ 

 
3. Երկհատորյակի պատմագիտական, աղբյուրագիտական և 

կիրառական արժեքը 
 

Կարեն Հայրապետյանի երկհատորյակը երեք կարևոր նշանակութ-
յուն ունի՝ մեթոդաբանական, աղբյուրագիտական և գիտագործնա-
կան։ Նախ, գործ ունենք աղբյուրագիտական հենքի ընդլայնման փաստի 
հետ, որը Հայրապետյանի հետազոտությունների ամենակարևոր ձեռքբե-
րումներից է։ Նրա կիրառած վիճակագրական ու փաստաթղթային համա-
լիրները, պետական քաղաքականության վերաբերյալ տվյալները համա-
կարգված ներկայացնելը թույլ են տալիս վերագնահատել գաղթակա-
նության և ներքաղաքական գործընթացների փոխկապակցվածությունը։ 
Հատկապես ուշագրավ են այն ուսումնասիրությունները, որոնք վերաբե-
րում են փախստականների թվաքանակի, նրանց բնակեցման և տուն-
դարձի խնդիրներին(Հայրապետյան, 2025բ, 140)։ Այս տվյալները կարևոր 
են ոչ միայն պատմական կնճիռները հարթեցնելու, այլև մարդասիրական 
և ժողովրդագրական քաղաքականությունների պատմության համար։ 

Երկրորդ՝ Հայրապետյանի մի շարք հոդվածներ, ինչպես, օրինակ՝ 
«Արևմտահայ փախստականների տեղավորման քաղաքականությունը 
նորաստեղծ Հայաստանի առաջին հանրապետությունում» (Հայրապետ-
յան, 2025բ, 425-440), պարունակում են բովանդակային նոր շեշտեր, ո-
րոնք նախկինում շրջանցվել են կամ միակողմանի են ներկայացվել։ Ուս-
տի հեղինակի ուսումնասիրություններում արտահայտված նոր մոտեցում-

ները կարող են ծառայել որպես ուղենշող դիտանկյուն նաև ներկայիս 
պատմագետների համար։ 
    Երրորդ՝ այս երկհատորյակի հրատարակությունը կարող է կիրառա-
կան արժեք ունենալ՝ Հայաստանի առաջին հանրապետության քաղաքա-
կան և հասարակական կյանքի վերաբերյալ նոր դասընթացների կազմ-
ման, քաղաքականության վերլուծությամբ զբաղվող մասնագետների 
կողմից պատմության դասերի համադրություն, ինչպես նաև՝ ազգային 
անվտանգության և պետականաշինության թեմաներով հետազոտական 
աշխատանքների համար։ 

Ավելին՝ քանի որ Հայրապետյանի հոդվածների մեծ մասը նախկի-
նում տպագրվել են տարբեր հանդեսներում և մատչելի չեն եղել միաս-
նաբար․ նոր հրատարակությունը ապահովում է գիտական ժառանգութ-
յան ամբողջական հավաքագրումը և հանրայնացումը, ինչն ինքնին ար-
ժեքավոր գիտավարչական քայլ է։ Ուրեմն կարելի է արձանագրել, որ 
երկհատորյակը հայ պատմագիտության համար դարձել է նոր մեկնա-
կետ՝  Հայոց պետականության պատմությունն ուսումնասիրողներին 
առաջարկելով փաստերի և մեկնությունների համադրված դաշտ։ 
 

4. Վերլուծական-մասնագիտական դիտարկումներ 
 

Կարեն Հայրապետյանի գիտական ժառանգության արժեքը չեն 
կարող ստվերել այն սահմանափակումները, որոնք երբեմն բնորոշ են 
եղել իր ընտրած թեմային։ Այդուամենայնիվ, մի քանի դիտարկումներ 
արժանի են ուշադրության։ 

Առաջին՝ Հայրապետյանն առավելապես կենտրոնացել է պետա-
կան քաղաքականության, կուսակցությունների և ինստիտուցիոնալ մե-
խանիզմների վրա։ Դա բարձրացնում է ուսումնասիրությունների 
սկզբնաղբյուրային արժեքը, սակայն երբեմն թույլ չի տալիս ընթերցո-
ղին ամբողջովին տեսնելու նաև հասարակական մակարդակի փոփո-
խությունների կենցաղամշակութային զարգացումները։ Գաղթակա-
նության խնդրի ուսումնասիրության մեջ կարող էին ընդգծվել նաև այն 
հարցերը, որոնք առնչվում են հոգեբանական ադապտացիային, ինք-
նության վերակազմավորմանը, համայնքային ինքնակազմակերպման 
պրակտիկային։ Այլ կերպ ասած՝ սոցիալ-մարդաբանական դիտակե-
տից կատարվող դիտարկումներն ամբողջական կդարձնեին Հայրա-
պետյանի մատուցած պատկերը։ 

Երկրորդ՝ բանավիճային ոլորտներում երբեմն գերակշռում է 
ազգային-պետական շահի գերագնահատման անուղղակի ռիսկը, ին-
չը, սակայն, չպետք է մեթոդաբանական թերություն դիտարկել։ Ընդհա-
կառակը՝ այն ընդգծում է հեղինակի աշխարհայացքի յուրահատկութ-
յունը։ Այնուամենայնիվ, որոշ դեպքերում միջազգային համեմատա-
կան շրջանակի ներգրավումը կարող է առավել հստակ ցույց տալ, թե 
ինչպես է Հայաստանի փորձը տեղավորվում տարածաշրջանային կամ 
համահայկական զարգացումների ընդհանուր տրամաբանության մեջ։ 

Երրորդ՝ որոշ թեմաներում նկատվում է փաստական նյութը 
սեղմելու անհրաժեշտությունը, որը բնորոշ է հատկապես այն հոդ-
վածներին, որտեղ զուգահեռաբար համադրվում են գաղթականութ-
յան, կուսակցությունների և ռազմական իրադարձությունների մանրա-
մասներ։ Սակայն սա ավելի շուտ լրացուցիչ հետազոտության դաշտ է, 
քան զարգացման հնարավորություն։ 

Վերը բերված դիտարկումները չեն ստվերում Հայրապետյանի 
գիտական ներդրման արժեքը։ Այն փաստը, որ նրա հոդվածների մեծ 
մասը հրապարակված են տարբեր հանդեսներում և այժմ ստեղծում են 
միասնական գիտական պատկերի ամբողջություն, ինքնին առավե-
լություն է․ դրանով հեղինակի զարգացման և մտքերի ձևավորման ու-
ղին ներկայանում է ամբողջականացված տեսքով։ 

Այսպիսով՝ Կարեն Հայրապետյանի աշխատություններում առկա 
սահմանափակումները առիթ են տալիս հետագա հետազոտողների 
համար ընդլայնելու նրա բացած ուղղությունները և նոր մեթոդաբա-
նությամբ ուսումնասիրելու ընդգծված հիմնախնդիրները։ 

 

Եզրակացություններ 

Կարեն Հայրապետյանի գիտական ժառանգությունն ամփոփող 
երկհատորյակի տպագրությունը նշանակալի իրադարձություն է հայ 
պատմագիտության համար թե՛ գիտական առումով և թե՛ ազգային-պե-
տական մտածողության տեսակետից։ Այն ոչ միայն մեկտեղում է հեղինա-
կի առավել ներկայացուցչական հոդվածներն ու մենագրական հետազո-
տությունը, այլև գիտական հանրությանը՝ ընթերցողին է տրամադրում մի 
անդրադարձ, որը խոր արմատներ ունի պետականության կայացման և 
ազգային համախմբման հիմնախնդիրների ընկալման տիրույթում։ 

Հայրապետյանի գիտական ձեռագրին բնորոշ է պատմության 
քննական ընթերցումը․ նրա համար դա ոչ թե ինքնանպատակ հետա-
դարձ հայացք է, այլ ուղենշող փորձ՝ արդիականության համար։ Նրա աշ-
խատությունները ցույց են տալիս, որ գաղթականության հանդեպ տար-
վող քաղաքականությունը և հատվածականության հաղթահարումը եղել 
են ոչ միայն պատմական երևույթներ, այլ պետության գոյության ճակա-
տագրական պայմաններ, որոնց ճիշտ կամ սխալ լուծումները շարունա-
կական ազդեցություն են ունեցել հայ հասարակության զարգացման 
վրա։ 

Երկհատորյակի հրատարակմամբ ավարտին է հասնում այն մտա-
վոր աշխատանքի հանրայնացումը, որը հեղինակը, ցավոք, չհասցրեց 
ամբողջացնել։ Այնուամենայնիվ, գիտական համայնքին տրամադրվում է 
մի ժառանգություն, որն ունի շարունակական կյանք։ Հայրապետյանի ու-
սումնասիրությունները կարող են արդյունավետ հիմք դառնալ նոր դի-
տանկյունների ներմուծման, նոր աղբյուրների ներգրավման, ազգային-
քաղաքական ինքնագիտակցության վերելքի համար։ Նրանցում միահ-
յուսված են պատմաբանի գիտական խստապահանջությունն ու հայրե-
նանվեր պատասխանատվությունը, ինչը հետագա հետազոտություննե-
րի խթան է․ նոր սերնդի պատմաբանները կարող են խորացնել թեմա-
տիկ շրջանակները, ընդլայնել համեմատականները, զարգացնել մենագ-
րական ուղղությունները՝ դրանով իսկ ապահովելով Հայրապետյանի 
մտահոգությունների շարունակական ներկայությունը գիտության դաշ-
տում։ 

 

Ամփոփելով կարող ենք հավաստել, որ Կարեն Հայրապետյանը 
հայ պատմագրության մեջ թողել է հասուն և կենսունակ ժառան-
գություն։ Նրա աշխատանքների հրատարակությունը թույլ է տալիս 
վստահորեն արձանագրել, որ հեղինակը շարունակում է խոսել մեզ 
հետ՝ Հայոց պետականության անցյալը բացատրելիս և ապագայի մա-
սին խորհելիս։ 

 

Օգտագործված գրականություն 
 

1. Հայրապետյան, Կ. Պ. (2025ա). Արևմտահայ գաղթականությունը Հայաստանի 
առաջին Հանրապետությունում (1918–1919 թթ.): Եր.. ՀՀ ԳԱԱ Պատմության ինս-
տիտուտ. 

2. Հայրապետյան, Կ. Պ. (2025բ). Արևմտահայ փախստականների և հատվածա-
կանության հիմնախնդիրները Հայաստանի առաջին Հանրապետությունում: Եր.. 
Հեղ. հրատ. 

